
Sineriak tamakkerlugu oqaluffeqarnikkut aserfallassimanermut takussutissamik 

iluarsartuussinissamullu pilersaarusiortoqarsinnaanera pillugu Naalakkersuisut 

UKA2026 nallertinnagu agguaassassamik nalunaarusioqqullugit 

aalajangiiffigisassasutut siunnersuut. 

Inatsisartunut ilaasortamit Knud Kleemannimit, Atassut, saqqummiunneqartoq  

 

pillugu 

 

Kultureqarnermut, Ilinniartitaanermut, Ilisimatusarnermut Ilageeqarnermullu  

Ataatsimiititaliap 

 

siunnersuutip aappassaaneerneqarneranut 

 

ISUMALIUTISSIISSUTAA 

 

Ataatsimiititaliap suliarinninnermi ilaasortarai: 

 

Inatsisartunut ilaasortaq Nivi Heilmann Efraimsen, Inuit Ataqatigiit, siulittaasoq 

Inatsisartunut ilaasortaq Isak Johannessen, Naleraq, siulittaasup tullia 

Inatsisartunut ilaasortaq Margrethe Thårup Andersen, Demokraatit  

Inatsisartunut ilaasortaq Hans Erik Enoksen, Demokraatit 

Inatsisartunut ilaasortaq Anders Olsen, Siumut 

 

UKA2025-mi ulloq 16. oktober siullermeerinninnerup kingorna ataatsimiititaliap siunnersuut 

misissorpaa. 

 

Siunnersuutip imarisaa siunertaalu 

Sinerissami sumiiffinni assigiinngitsuni oqaluffiit anersaakkut nukittuujunissamut 

amerlasuunut tapertaalluartuusut siunnersuuteqartup ilaatigut siunnersuummini oqaatigaa. 

Siunnersuutip piviusunngortinneqarneratigut sineriak tamakkerlugu oqaluffiit illutaasa qanoq 

innerisa misissorneqarnerannik kiisalu iluarsaanissamut aserfallatsaaliinissamullu 

pilersaarummik imaqartumik Naalakkersuisut UKA2026 nallertinnagu nassuiaammik 

suliaqarnissaminnut peqquneqassapput. 

 

Suliassaqarfiup pineqartup pingaarnersiuiffigineqarluni siunissami pilersaarusiornermut qanoq 

ilanngunneqarsinnaanera Inatsisartunit aningaasanut inatsisissanut aggersunut atatillugu 

oqaluuserineqarnissaanut nassuiaat periarfissiissasoq siunnersuuteqartoq naliliivoq. 

Siunnersuutip Inatsisartuni siullermeerneqarnera  

Siunnersuummut tapersersuilluartoqarpoq aammalu ilageeqarnerup inuiaqatigiinnut qanoq 

pingaaruteqartigineranik imaqartumik oqallittoqarluni. Tamatuma peqatigisaanik 

Naalakkersuisut allannguutissatut siunnersuutaat matuma kingulianiittoq 

tapersersorluarneqarpoq: 

 

”Naalakkersuisut piumaffigineqassasut aallarnisaassasut, oqaluffeqarnikkut 

aserfallassimanermut takussutissamik iluarsartuussinissamullu 

pilersaarusiortoqarsinnaanera suliamut aallartinneqareersumut, paasissutissanik 

ataatsimoorussanik tatiginartunik nalunaarsuinermik ineriartortitsinissaq 

siunertaralugu Inatsisartunut aalajangiiffigisassatut siunnersuut.” 

 

Siunnersuut Kultureqarnermut, Ilinniartitaanermut, Ilisimatusarnermut Ilageeqarnermullu 

Ataatsimiititaliamit suliarineqartussanngorlugu innersuunneqarpoq. 

 

Siunnersuutip aningaasatigut kingunerisassai  

Pilersaarummik suliaqarneq 500.000 kr.-inik naleqartumik AC-fuldmægtigip ukiumi ataatsimi 

sulineranik naleqartussatut siunnersuuteqartumit tagginneqartoq ataatsimiititaliamit 

maluginiarneqarpoq. 

 

Ataatsimiititaliap siunnersuummut oqaaseqaatai 

Nunatsinni tamarmi oqaluffiit ullutsinnut naleqqullutillu ingerlalluartuunissaannik 

qulakkeerinninnissaq pingaaruteqartoq Naalakkersuisut akissuteqaamminni oqaatigigaat, 

taamaalillutillu nunatsinni oqaluuffinnut siunissami aningaasalersuisoqarnissaanut 

patajaatsumik tunngavissiinissamik kissaateqarneq isumaqatigigaat ataatsimiititaliamit 

maluginiarneqarpoq. 

 

Tamatuma peqatigisaanik illuutit qanoq issusiannik uppernarsaasiornissaq qulakkeerniarlugu 

qarasaasiakkut nalunaarsueriaatsimik ineriartortitsineq Naalakkersuisut suliniutigigaat 

ataatsimiititaliamit maluginiarneqarpoq. Qarasaasiakkut nalunaarsueriaatsip ineriartortinnera 

suli ingerlavoq, nalunaaruseriaatsimullu tassunga oqaluffiit illutaasa qanoq issusiannik 

nalunaarsuinerup ilanngunneqarnissaa Naalakkersuisunit kissaatigineqarpoq. Taamaalillunilu 

oqaluffinnut tunngasumik paasissutissat pisariaqartut 2026-p qiteqqunnerani piareersimassasut 

Naalakkersuisunit naatsorsuutigineqarpoq, taamaaliornikkullu iluarsaanikkut 

aserfallatsaaliinikkullu pisariaqartititsineq naatsorsorneqarsinnaalissaaq kiisalu iliuusissat 

pisariaqartut pingaarnersiorneqarnissaat aningaasalersorneqarnissaallu 

pilersaarusiorneqarsinnaalissallutik. 

 

Kiisalu paasissutissat tutsuiginartut nutartikkallu amigaataanerat pissutaalluni immikkoortumut 

pilersaarut, oqaluffeqarnikkut nutaanik sanaartornissamut iluarsaanissamullu 

pisariaqartitsinermik qulaajaasoq, suli pigineqanngitsoq Naalakkersuisut 

paasissutissiissutigigaat ataatsimiititaliamit maluginiarneqarpoq. 

 

Naalakkersuisut qarasaasiakkut maanna suliaat ingerlasoq iluarsaanissamik 

aserfallatsaaliinissamillu pisariaqartitsinermik tamakkiisumik 2026-p qiteqqunnerata kingorna 

paasinarsisitsissasoq ataatsimiititaliaq naliliivoq, tamatumalu kingorna iliuusissat pisariaqartut 

pingaarnersiorneqarnissaat kiisalu aningaasalersorneqarnissaat 

pilersaarusiorneqarsinnaalissaaq. Taamaalilluni siunnersuuteqartup siunnersuutaa 

isumaqatigineqartoq Naalakkersuisut akissuteqaamminni erseqqissaraat ataatsimiititaliamit 

nalilerneqarpoq, kisiannili iluarsaanissamut aserfallatsaaliinissamullu pilersaarut 

naammasseriigaq UKA2026 nallertinnagu piareersinnaanngitsoq. 

 

Iluarsaanissamut aserfallatsaaliinissamullu pisariaqartitsinerit matussuserneqarnissaannut  

suliniutit pisariallit aningaasalersorneqarnissaat pingaarnersiuinerit aqqutigalugit pissasoq 

Naalakkersuisut kissaatigigaat ataatsimiititaliamit maluginiarneqarpoq. Iluarsaanissamut 

aserfallatsaaliinissamullu pilersaarummik suliaqartoqannginnerani oqaluffiit illutaasa qanoq 

issusiannik uppernarsaasiornissaq naapertuuttuusoq ataatsimiititaliamit nalilerneqarpoq, 

maluginiarneqarporlu oqaluffinnik iluarsaanissamut aserfallatsaaliinissamullu pilersaarummik 

suliaqarnissaq Naalakkersuisut allannguutaatigut pisariaarutissasoq. 

 

Ataatsimiititaliap inassuteqaatai 

 

• Ataatsimiititaliap isumaqatigiittup allannguutissatut siunnersuut una akuerineqassasoq 

inassutigaa: 

 

“Oqaluffiit illutaasa ilageeqarnermullu atatillugu illuutit allat qanoq issusiannik 

nalunaarsueqqissaarnermik Naalakkersuisut peqquneqarnissaannik Inatsisartut 

aalajangiiffigisassaattut siunnersuut. Nalunaarsueqqissaarneq qarasaasiakkut 

nalunaarsueriaatsimik suliamut aallartinneqareersumut ilanngunneqassaaq, 

tamassumalu illuutit qanoq issusaat tutsuiginartumik nalunaarsorneqarnissaat 

qulakkiissavaa.“ 

 

Allakkatigut apeqqutit 

Ataatsimiititaliap siunnersuummik suliarinninnerminut atugassamisut apeqqutit arlallit 

akissuteqarfigeqqullugit Ilinniartitaanermut, Kultureqarnermut, Timersornermut 

Ilageeqarnermullu Naalakkersuisoq qinnuigaa. Ataatsimiititaliap apeqqutaasa aammalu 

Ilinniartitaanermut, Kultureqarnermut, Timersornermut Ilageeqarnermullu Naalakkersuisup 

akissutaasa assilineri isumaliutissiissummut matumunnga ilanngussatut kakkiunneqarput. 

Taamatut oqaaseqaateqarluni isumaliutissiissummilu allassimasutut paasinnilluni 

ataatsimiititaliap siunnersuut aappassaaniigassanngortippaa. 

 

 

 

 

 

 

 

 

 

 

 

 

Nivi Heilmann Efraimsen  

Siulittaasoq 

 

 

 

 

 

 

 

 

 

Isak Johannessen 

Siulittaasup tullia 

 

 

 

Margrethe Thårup Andersen 

   

 

 

 

 

 

 

Hans Erik Enoksen 

 

 

 

 

 

 

 

Anders Olsen 

 

 

 

 

 

 

 
 
 
 
 
 
 
 
 
 
 
 
 
 
 
 
 


